
Узоқ ўтмиш меъморчилиги ва халқ маданий турмушида ҳаммомлар
катта роль ўйнаган. Улар тарихда мутафаккирлар, табиблар, меъморлар,

тарихчилар, сайѐҳлар назарига кўп марталаб тушган, уларнинг

дастхатидан ўзига хос жой олган. Машҳур юнон файласуфи Платон

―ҳаммомлар қурилиши давлатлар бурчидир‖,–деб ѐзиб қолдирган.
Дарҳақиқат, Қадимги Юнонистонда шахсий ҳаммомлар ҳам бўлган. Бу

ерда ҳатто аҳолини ҳаммомга мунтазам тушиб туришини таъминловчи

давлат қонунлари жорий этилган ва бу қонунларнинг сўзсиз

бажарилишини текшириб турадиган махсус кишилар тайинланган.

Қадимги юнонлар ҳаммомларни Геркулесга бағишлаганлар. Чунки

Юнонистонда антик даврлардан бошлаб олимпия спортчилари орасида

ҳаммомда буғланиш соғломлаштирувчи омил сифатида кенг

қўлланилган.

Ўтмишнинг буюк мутафаккирлари ҳам ҳаммомдан фойдаланишни

соғлиқнинг зарур омили ҳам ҳисоблаганлар. Аристотель (милоддан

аввалги 348–322 йиллар) шогирди Искандар Зулқарнайга соғлиқни

сақлаш бобида ўнга яқин насихат бериб, шунинг саккизинчисини,

ҳаммомга тез–тез тушиб туриш, деб уқтирган. Гиппократ кўп беморларга

ҳаммомга тушишни тавсия қилган ва ҳар икки мартадан бир марта дори–

давони буғхона билан алмаштирган.

Рим империяси даврида подшоҳлар ўз шон–шуҳратларини ошириш

мақсадида йирик ҳаммомлар–―терм‖лар қурдирганлар. ―Термлар

катталиги жиҳатидан шаҳарларни эслатади‖,–деб ѐзган эди Рим

тарихчиси Марцелин. Дарҳақиқат, император Каракалла қурдирган терм

(эрамизнинг II асрида) 12 гектар ерни эгаллаган ва ўзига бир йўла 2500

кишини сиғдира олган. [1]

Термларда марказий ўринни ҳаммом муолажалари эгаллаган бўлса–

да, у ерда спорт ўйинлари ва томоша учун махсус ҳовлилар, стадионлар,

кутубхоналар, ошхоналар, сартарошхоналар бўлган. Шунингдек, термлар

аҳолининг маданий ва эстетик ҳодик чиқариши учун мўлжалланган

йирик жамоат муассасаси бўлиб ҳам ҳисобланган.

Шарқ мамлакатларида кенг тарқалган жамоат ҳаммомлари Рим

термларидан фарқланиб, анча ихчам кўринишга эга бўлган. Масалан,

уларда чўмилиш ҳовузлари йўқ, жисмоний машқлар ўтказиладиган

гимнастика залларининг ўрнини массажга мослаштирилган унча катта

бўлмаган хоналар эгаллаган. Мармар супаларда ўтириб ѐки ѐтиб терлаш,

баданни уқалаш, иссиқ–совуқ сувда чўмилиш, чой ичиб дам олиш–булар

Шарқ ҳаммомларининг асосий соғломлантирувчи муолажаларидан

ҳисобланган.

Ҳаммом сўзи арабчадан келиб чиқиб, ―ҳамма‖, яъни қиздириш, ўт

ѐқиш маъносини билдирган. Ибн Сино ―Ҳаммомнинг табиий иши одамни

ўз ҳавоси билан қиздириши ва ўз суви билан хўллашидадир‖, деб ѐзган.

Русча ―баня‖ сўзи ҳам лотинча ―бальнеум‖ сўзидан олинган бўлиб,

оғриқни йўқотиш, ғамни қувиш деган маънони билдиради.[3]

Шарқ халқлари ҳаѐти ва анъаналарини ўз кўзи билан кўриб, ўрганиб

чиққан машҳур венгер сайѐҳи ва олими Арминий Герман Вамбери ―Шарқ

мамлакатларининг иссиқ иқлимли қисмида ҳаммомларда тез–тез ювиниб

туриш кишини кўпгина касалликлардан фориғ этади‖, деб ѐзган эди.

Ўзбек совет олими, шоири, жамоат арбоби Абдулла Авлоний бадан

тарбия ҳақида гапира туриб ―...агар тан покланиб, ювилиб турилмаса...

керакли ҳавони ичига олмаса, ичидаги ғубор ҳам кирдан ўтиб чиқиб

кетолмайди, чунки бадан элак каби кўзликдир‖,–деган эди. Хусусан

ҳаммомга совуқ кунлари тушиб туриш киши танасига роҳат бағишлайди.

Чунки ҳаммом танани иситади, қон айланишини яхшилайди.

Ҳаммомда ювиниш, ҳозирги замон табобат илми намояндаларининг

фикрича, киши учун ҳам озодалик, ҳам соғайиш, шунингдек

умумгигиеник жараѐн ҳисобланади. Ҳаммом кишини турли

касалликлардан, жумладан, шамоллашдан сақлайди, атеросклероз,

ревматизм, невралгия, бел оғриғи, юқори нафас йўллари катари,

сурункали бронхит, астма, ѐғ босиб семириб кетиш, қандли диабет,

моддалар алмашинувининг бузилиши сингари касалликларнинг

бирмунча олдини олади. У қаттиқ чарчоқни, мушак оғриғини қолдиради,

танани чиниқтиради.

Ибн Сино ўзининг ―тиб қонунлари‖да ҳаммомнинг фазилатлари

хусусияда тўхталиб, унинг манфаатлари уйқуни яхшилашида, танани тоза

қилиши, чарчоқни олдини олишидадир,–деб ѐзган ва турли

касалликларни даволашда ҳаммомдан фойдаланишни тавсия қилган.[3]

Шунингдек, табиб ҳаммом ҳавоси оғир, суви қайноқ ва жуда совуқ

бўлмаслигини, балки ичимли бўлишини, чўмилиш ва силаш сингари

муолажалар текис ўтишини, ҳаммомга бирдан кирмаслик зарурлигини

уқтирган. Ибн Сино ҳаммомлардаги сувни даволаш хусусиятларига қараб

фарқлаган. Масалан, содали сув, олтингугуртли сув, денгиз суви, оҳакли

сув, намакоб сув, аччиқ тошли сув, тўтиѐ суви, хлорли сув, наъматак

суви, дафна меваси эритилган сув ва ҳоказолар. Шундай сув

дамламалари, эритма ва аралашмаларни сақлаш учун айрим ҳаммомларда

махсус идиш ѐки резервуарлар бўлган.

Хитой табиби Лиши–чжэнь ҳам (XVI аср) сувнинг шифобахш

таъсирига алоҳида аҳамият берган. У буғли ванналарни, айниқса бизнинг

давримизда кенг тарқалган олтингугуртли, йодли ва карбонли сув

ванналарини қабул қилишни таклиф қилган.

XI асрда яратилган ―Қобуснома‖да ҳам ҳаммомга бориш ҳақида

махсус боб бўлиб, унда ―...ҳаммом жонга роҳат ва мулойим нарсадир...‖,–

деб ѐзилган, шунингдек ҳаммомдан фойдаланиш ва чўмилиш тартиби

ҳақида қиммати маслаҳатлар берилган.[2]

Бизгача етиб келган адабиѐтлар ва археологик қазилмалардан

маълум бўлишича, бир тартибда қурилган бир неча хоналарни

бирлаштирувчи ҳаммом биноси биринчи маротаба Шарқ мамлакатларида

пайдо бўлган. Чунончи, милодга қадар 3000 йиллар бошларида юзага

келган Ҳиндистоннинг Моженжо–Даро шаҳрида (ҳозирги Покистон

ҳудудида) олиб борилган қазилмалар пайтида антиқа ―ҳаммом‖ биноси

топилган. Шуниси характерлики, бундай бинода ювиниш хоналари билан

бир қаторда массаж, дам олиш ва муолажа хоналари, шунингдек,

ҳовузлар ҳам бўлган. Бинонинг иситиш тармоқлари ертўлада жойлашган.

Ҳаммом биноси ѐнида очиқ ҳовуз ҳам бўлган. Унинг умумий ўлчови

13х7,3 метр, чуқурлиги эса 2,5 метр бўлган.[2]

Ўрта асрлар даврига келиб (VII–XVII асрлар) Яқин ва Ўрта Шарқ,

Закавказье ва Ўрта Осиѐ мамлакатлари ҳудудларида Византия, Араб

халифалиги, Усмонли турк, Темур империяси каби бир қатор йирик

феодал давлатлар вужудга келди.

Бу мамлакатларда ижтимоий–иқтисодий шароитларнинг бир мунча

яхшиланиши туфайли турли иншоотлар қаторида ҳаммом ва бошқа

тиббий муассасаларнинг қурилиши ҳам йўлга қўйила бошланган. Бироқ

иқтисодий жиҳатдан ҳали нисбатан кучсиз ривожланаѐтган Яқин ва Ўрта

Шарқ, Закавказье ва Ўрта Осиѐ шаҳарлари ҳали чучук сув билан яхши

таъминланмаган эди. Қадимий Рим термларига ўхшаш йирик

ҳаммомларни бу мамлакатларда қайта тиклаш учун имконият йўқ эди.

Шунинг учун ҳам ўрта асрлар бошларидаѐқ Яқин ва Ўрта Шарқ,

шунингдек Ҳиндистон, Ўрта Осиѐ ва Закавказьеда махсус ювиниш

технологиясига, қулай қурилиш услублари ва соддароқ меъморий

кўринишларга эга бўлган халқ ҳаммомлари қурила бошлаган. Қарийб

минг йиллар чўзилган ўрта асрлар даврида бу ҳаммомлар кўриниши

жойлардаги ижтимоий–иқтисодий талаблар, халқларнинг меъморчилик

анъаналари, табиий иқлим шароитлари ва қурилиш имкониятларига мос

равишда турлича маҳаллий ўзгаришлар олди ва ривожлантирилди. Бироқ

ҳаммомларга хос асосий белгилар ташқи кўринишидаги фазовий берклик,

ювиниш жараѐнлари, бажариладиган ишлар, ўрталиқда жойлашган катта

буғхона, сув ва ер ости иситиш тармоқлари ўзгармай қолган. Шунинг

учун ҳам бу ҳаммомлар тарихда ўзининг чуқур ижтимоий илдизига эга

бўлган алоҳида типдаги ҳаммомлар қаторига киради.

Шарқнинг кўпгина мамлакатларида шаҳар аҳолисининг маданияти

ва гигиенаси уларнинг ҳаммомлар билан қай даражада

таъминланганлигига қараб баҳоланган. Венгер сайѐҳи ва олими Вамбери

ҳам: Шарқда бирор шаҳарнинг афзаллигини кўрсатмоқчи бўлсалар ишни

аввал унинг ҳаммомлари ҳақида ѐзишдан бошлайдилар. Аксинча,

шаҳарни ѐмон отлиқ қилишмоқчи бўлсалар унинг кир–чири ҳақида гап

тарқатадилар,–деб ѐзган эди. Византияликлар қадим замонлардан бошлаб

Кичик Осиѐда шафобахш ҳаммомлар қурганлар. Ҳозирда турклар

―илиджа‖ѐки ―каплиджа‖ деб атовчи бундай ҳаммомлар айниқса тери

кассаликларини даволашда жуда қўл келган. Машҳур Тифлис

ҳаммомлари ҳам иссиқ сув манбалари олдида қурилган. XIII аср

бошларида бу ерда 65 та шундай ҳаммом (гармабэ) ишлаб турган. Улар

табиий иссиқ сув манбаларига қурилгани учун ювиниш одатда, текин

бўлган. Ҳаммомлар орасида жуда ҳашаматлилари ҳам бўлиб, бир нечта

чўмилиш ҳовузлари ва ванналар оқар чашма сувлар билан узлуксиз

таъминлаб турилган. Лекин бундай ҳаммомларни ҳамма жойда ҳам

қуриш мумкин бўлмаганлиги сабабли улар шаҳарларда кенг

тарқалмаган.[2 ]

Амир Темур, Шоҳрух, Муҳаммад Султон, Улуғбек ҳамда улардан

кейин яшаган зодагон, руҳоний ва савдогарлар Туркистон ва Хуросонда

халқ саломатлиги йўлида ҳам ибратли ишлар қилганлар. Биргина

Самарқанд шаҳрида илгари ғўла бозор жой бўлган, Регистон майдони ва

унинг атрофида ўша даврларда ўнга яқин ҳаммомлар қурилган. Улар

қаторида амир Темурнинг Арк–қалъада қурган ҳаммоми, Муҳаммад

Султоннинг ўз мадрасаси яқинида қурдирган ҳаммоми, шайх Абулайс

ҳаммоми ва Улуғбекнинг Регистон майдонидаги ―Мирзои

ҳаммоми‖ларини эслаш кифоядир. Бу ҳаммомларга тушган кишилар

нафақат покланиш мақсадида, балки шифо топиш: бел ва умуртқалар, оѐқ

ва мушакларни иссиқ мармар тошга босиб ѐтиш, терлаш, уқалаш

(массажлар) каби шифобахш муолажаларни қабул қилишлари мумкин

бўлган. Чунки бу ҳаммомлардаги хоналарнинг қурилиш услуби Ибн

Сино ўзининг ―Тиб қонунларида‖ таъкидлаганидек, уч қисмдан:

мўътадил, илиқ ва иссиқ хоналар кетма–кетлигидан иборат бўлган.

Ҳаммомга тушган киши юрагининг иссиққа бардош беришлигига қараб

чўмилиш ва муолажа учун ўзи истаган хонани танлаган. Бундай

ҳаммомларга тушиб туриш киши танасига роҳат бағишлаган, танани

иситган, чарчоқни, мушак оғриғини қолдирган. Танани чиниқтирган, оѐқ

ва бел оғриғи каби касалликлардан кишини фориғ қилган. Самарқандда

Улуғбекнинг ―Мирзойи ҳаммоми‖ айниқса машҳур бўлган. 
